
				এই পৃষ্ঠাটোৰ বৈধকৰণ হৈছে
৯৫
কুমৰ-হৰণ





বাণ নৃপতিৰ হাজাৰেক তাৰ কৰ।

চাৰিখান ৰাখি মাত্ৰ কাটিয়ো সত্বৰ॥

এহি বুলি চক্ৰ হৰি কৰিলা প্ৰহাৰ৷

চিকিমিকি কৰি চলে পৱন সঞ্চাৰ॥

সহস্ৰ আদিত্য যেন চক্ৰে যাই খেদি।

হাজাৰেক বাহু তাৰ পেলাইন্ত ছেদি॥

চাৰিখান বাহু ৰাখিলন্ত অৱশেষ।

পুনু চক্ৰ আইল যিঠাৱত হৃষীকেশ॥

সুদৰ্শন চক্ৰ যেবে কৃষ্ণ হাতে গৈলা।

পুনুৰপি বাণে যুজিবাক সাজ ভৈলা॥

বাম দুই হাতে লৈলা বাৰু দুই খান।

দক্ষিণ দুই হস্তে খাণ্ডা ধৰিলন্ত বাণ॥

হেন দেখি দুগুণে কিটাইলা দেৱহৰি।

কাটিবাক সাজ ভৈলা কৰে চক্ৰ ধৰি॥

নামত কোট্টৰী আতি তাই ৰাজ মাতা।

বাণে কৃষ্ণে যুদ্ধ ভৈল তাই পাইলে বাৰ্ত্তা॥

হাজাৰেক বাহু ছেদিলন্ত চক্ৰপাণি।

তথাপি কৃষ্ণক খেদি যাই মন্দ প্ৰাণী॥

কৃষ্ণ খেদি আসে কোপে কৰে চক্ৰ ধৰি।

হেন বাৰ্ত্তা পাইলে তাই নামত কোট্টৰী॥

